
Hezkuntza Foroa egingo du Jaurlaritzak 

Arabako, Bizkaiko eta Gipuzkoako eragileak deitu ditu, etorkizunerako lan ildoak hitzartzeko 

ASIER ITURRIAGAETXEBARRIA - BILBO 

Espainiako Hezkuntza eta Zientzia Ministerioak hezkuntza sistema eraberritzeko eztabaida abiarazi du. Hala, Kalitatezko hezkuntza, denontzako eta denon artean dokumentua zabaldu du, lan hori errazteko. Eusko Jaurlaritzako Hezkuntza Sailak gauza bera egiteko asmoa du, eta hezkuntza sistemaren etorkizuneko lan ildoak eta politikak zehazteko asmoz, eragile guztien proposamenak eta iritziak jaso nahi ditu. Horretarako, Hezkuntza Foroa deitu du abenduaren 16rako eta 17rako. Lekua zehaztu gabe dago oraindik, baina Hezkuntza Sailetik bertatik adierazi dutenez, baliteke Miñaon (Araba) egitea. Eztabaidatik jasotzen diren iritziak eta proposamenak etorkizuneko arauak garatzeko baliagarriak izatea nahi du Hezkuntza Sailak. 

Eztabaida errazteko, dokumentua prestatu du Anjeles Iztuetak zuzentzen duen Sailak. Zortzi gai nagusi aukeratu dira, eta horien gainean egingo da eztabaida. Euskadiko Autonomia Erkidegoko (EAE) hezkuntza sistemako eragileek esku artean dute dokumentua, eta abenduaren 9a arte, beren proposamenak egin ditzakete. Hauek dira Hezkuntza Sailak eztabaidarako prestatutako dokumentuaren oinarri nagusiak: 

IKASTEKO ZAILTASUNAK, ANIZTASUNA ETA ETORKINEN ARRETA 

Ikasteko zailtasunak dituzten umeekin lan egitean, esku hartzeko «proiektu globalak» sustatu ditu Hezkuntza Sailak. Besteak beste, Ikaskuntzako Komunitateen Sarea zabaldu da, egoera zailean bizi diren umeen gizarte eta kultura inguruneari erantzuteko berariazko eredu gisa. Halaber, gutxiengo etniko eta kulturaletako ikasleen kolektiboekin koordinazio ekintzak landu dira, ikasle aholkulariak jarriz eta, eskolako absentismoari aurre egiteko, gizarte agenteekin lankidetzan jardunaz. 

Datozen urteetarako, esku-hartze goiztiarra eskatzen duten prebentzio neurriak sustatu nahi ditu Hezkuntza Sailak; hau da, prebentzioa egitasmo guztien ardatza izatea gura du. «Garrantzitsutzat» jo du curriculum malgua eta maila anitzekoa duten izaera inklusiboko ikastetxe planak garatzea. Hori egin ahal izateko, denborak malgutzea behar dela argi du Jaurlaritzak, ikaskuntza zailtasunak ikasle bakoitzaren erritmoan garatu ahal izateko. Ikastetxe arrunten eta hezkuntza bereziko ikastetxeen arteko elkarlana beharrezkotzat jo du.Horrezaz gainera, dibertsitatearen tratamenduan gurasoen parte-hartze aktiboagoa izatea eskatu du, eta, zailtasun espezifikoak dituzten ikasleak berreskuratzeko, eskola jarduna egunero ordubetez luzatzea derrigorrezko hezkuntzan. Ikasle etorkinak hemengo hezkuntza sisteman barneratzeko, EAEko bi hizkuntza ofizialak ikas ditzaten baliabideak jarri behar direla azpimarratu du. Kanpotik etorritako ikaslea hemengo curriculumera egokitzeko programa espezifikoak sustatzearen beharra aipatu du Hezkuntza Sailak. Lan hori egin ahal izateko, irakasleak prestatzeko programa garatu nahi du, lurralde bakoitzeko arduradunen bitartez. 

IKASTETXEEN AUTONOMIA 

Hezkuntza Sailak aitortzen duenez, indarrean dagoen legedia aztertuta, ikastetxeen autonomia «eskasa» da. Zehaztu duenez, Euskal Eskola Publikoaren Legeak ikastetxeen autonomia garatzeko ahalegina egin arren, oraindik «zailtasunak» daude. Besteak beste, ikastetxeetan kudeaketa aurreratutako ereduak ezartzea proposatu du, lankidetza eta pertsonen inplikazioa areagotzeko. Nahitaezko curriculumaren lege murrizketa gainditzea ere proposatu du: hala, eskola denbora, curriculum eta hizkuntza proiektua edo irakasleen prestakuntza ikastetxeen esku geratzea nahi du. Egin beharreko konponketak edo altzari eta materialaren erosketa ikastetxeek beraiek egitea gura du, beti ere indarrean dagoen legedia errespetatuko duen gehienezko zenbatekoaren truke. 

Autonomiaren ardatz gisa ikastetxe proiektuak eta plan estrategikoak sustatu nahi ditu Hezkuntza Sailak. Ikastetxe proiektu estrategikoek, ikastetxeen planteamendu ideologikoa, antolamendu egitura eta bere jarduna orientatzeko estrategiak laburbiltzen ditu, beste gauza batzuen artean. Hezkuntza Sailak beren proiektu estrategikoak egiteko gida edo laguntza emango die ikastetxeei, elkarlana sustatuz. Dena den, kontrol lana egiteko aukera ere izango du, disfuntzioak gertatzen badira, zuzentzeko. Horrezaz gainera, ikastetxeetako zuzendaritza taldeak «profesionalak» izateko proiektuak garatzeko asmoa du. 

TEKNOLOGIA BERRIAK ETA HEZKUNTZA ZIENTIFIKOA 

Informazioaren teknologia berriak garatzearekin batera, gizarte eredu berri bat Informazioaren Gizartea sortu dela azpimarratu du Jaurlaritzak, eta hezkuntza sistemak horri aurre egin behar diola. Teknologia berriak ikasleen esku jartzea eta «jardunbide egokiekin» erabiltzen irakastea beharrezkotzat dauka, eta irakasleek zein familiek horretarako ahalegina egin behar dutela esan du. Horretarako, «erraztasunak» emango ditu Jaurlaritzak: eskola orduetatik kanpo, ikasleek teknologia berriak erabiltzeko aukera izatea nahi du, Hezkuntza Sailak materialak sortuko ditu, etab. Azken batean, ikasleek ikasten ikastea lortu nahi du Hezkuntza Sailak. Era berean, hezkuntza zientifikoari eta garapen iraunkorreko hezkuntzari arreta berezia jartzea proposatu du. 

Irakasleen prestakuntza 

Hezkuntza Sailak azpimarratu duenez, unibertsitateetan irakasleei ematen zaien prestakuntza ez da egokia egiten duten jarduerarako. Gainera, irakasleek etengabeko prestakuntzan jardun beharko duela esan du, gizartea bera etengabe ari delako aldatzen. Hala, irakasleen hasierako prestakuntza aldatzea eskatuko die Hezkuntza Sailak unibertsitateei; hau da, prestakuntza batez ere praktikoa eta espezifikoa izatea. Horrez gain, irakasleen lana baloratzeko eta etengabe hobetzen joateko, ezagutza pedagogikoari buruz elkar eragiteko eta eztabaidarako guneak sortzeko asmoa azaldu du. Azken baten, irakasleen prestakuntza egokia praktikaren bitartez lortzen dela uste du Hezkuntza Sailak. 

ELEANIZTASUNA. HIZKUNTZEN TRATAERA 

Hezkuntza Sailak esan duenez, hizkuntzek «lehentasunezko lekua» dute hezkuntza sisteman. Euskararen erabilera bultzatzea, atzerriko hizkuntza batean komunikatzeko gaitasuna hobetzea eta hizkuntzak eskola ingurunean bateraturik eta koherentziaz lantzea da helburua. Hala, bi hizkuntza ofizialez gainera, hirugarren hizkuntza bat eskola gaiak transmititzeko erabiliko da ikastetxeetan. Hori egingo dutenak «ele anitzeko ikastetxeak» izango dira. 

Besteak beste, irakasle eleanitz berriei lehentasuna ematea proposatu du Hezkuntza Sailak, eta jadanik hezkuntza sisteman dauden irakasleei ingelesean gaitzeko aukerak eskaini beharko litzaizkiekeela uste du, beren kabuz maila on bat lortutakoei lehentasuna emanez. Ikastetxeek hizkuntza egitasmoa izan behar dutela azpimarratu du, eta ez dutenei laguntza emateko prestutasuna azaldu du.Euskarazko irakaskuntzari dagokionez, bigarren hizkuntz eskakizuna lortua duten irakasleen euskara gaitasuna hobetzeko ikastaroei lehentasuna eman gura die Hezkuntza Sailak; baina euskara hobetzeko ikastaroek, aldi berean, eskolan ikasleekin euskara lantzeko ikuspegi didaktiko bat eskuratzeko balio dezatela gura du. Halaber, Haur eta Lehen Hezkuntzan jardun behar duten irakasleei aholkularitza berezitua eskaintzea proposatu du euskara bera lantzeko baliabideak eskainiz. Horrezaz gainera, Hezkuntza Sailaren arabera, ikasleekin gaia eta euskara bera lantzen ahalegindu behar dira irakasleak, eskolak ematean. 

BATXILERGOA ETA UNIBERTSITATERAKO SARBIDEA 

Gizartearen ezaugarriak kontuan izanda, Espainiako Hezkuntza Ministerioak zehaztutako Batxilergoa berregituratzeko premia dagoela uste du Hezkuntza Sailak. Gaur egun batxilergoa egituratuta dagoen moduan, ikasleen erdiek ez dute arlo zientifikoko irakasgai bakar bat ere ematen. Hezkuntza Sailaren ustez, ikasleek errefortzua behar dute matematiketan eta zientzia irakasgaietan. Halaber, euskal ekonomian industriagintzak duen garrantziaz ohartuta, ikasleek teknologia arloan prestakuntza behar dutela nabarmendu du. Hala, eduki zientifiko eta teknologiko orokorreko irakasgaia sartzea proposatu du batxilergoko ikasle guztientzako. 

Bestalde, unibertsitaterako sarbide azterketarako prestatu beharrak ikasleen hautatutako ibilbidea baldintzatzen duela nabarmendu du Hezkuntza Sailak. Izan ere, batxilergoko Natur eta Osasun Zientziak modalitatea da ikasleek gehien hautatzen dutena, balio anitzekoa denez, modalitate teknologiko ikasleak horretara jotzen dutelako. Horri aurre egiteko, Natur eta Osasun Zientzietako batxilergoa eta Batxilergo Teknologikoa modalitateak bat egitea proposatu du. 
BALIOeTAN HEZTEA. herritar hezkuntza 

Balioetan hezteko jarduerak eginak ditu Hezkuntza Sailak, eta datozen urteetan bide horiek sakontzeko borondatea agertu du. Hala, «inklusibitatean, zuzentasunean eta bizikidetasun demokratikoan» oinarritutako hezkuntza eta curriculum proiektuak sustatzeko asmoa dauka. Halaber, hezkuntza eta curriculum proiektu horiek hezkuntza sistemako eta gizarteko eragileekin adostuta egotea nahi du. 

Gainera, curriculum proiektuetan helburuak zehaztea eta horiek betetzea eskatu du. Familiek irakaskuntza prozesuetan parte hartzea sustatzeko borondatea azaldu du. Era berean, gelan eta bestelako espazioetan gatazkak transformatzeko eta elkarrekin bizitzeko estrategiekin gelan saioak egitea komenigarria dela deritzo Hezkuntza Sailak, beti ere elkarrizketan eta elkarrekiko errespetuan oinarrituta eta eskola inklusiboaren ikuspegiaren barruan.Prozesu horretan ikastetxeek laguntza beharko dutela argi dauka Hezkuntza Sailak. Hala, irakasleak, zuzendaritza taldeak, proiektuen koordinatzaileak, orientatzaileak eta tutoreak prestatu beharra dagoela azaldu du. Besteak beste, tutoretza funtzioa hobetzea ezinbestekoa dela esan du. Bizikidetasunerako eta bakerako hezten laguntzeko, eskola egiturak eta arauak berrikustea proposatu du. Balioetan hezteko programen koordinazioa Bizikidetasunerako Batzordearen esku utzi nahi du Eusko Jaurlaritzak, eta, esperientziak trukatzeko, ikastetxeen eta zerbitzuen sareak sortzea proposatu du. 

IRAKASLEEN, IKASLEEN ETA ZENTROAREN EBALUAZIOA 

Hezkuntza Sailak esan duenez, azken urteotan ebaluazio ugari egin dira EAEn: zentroen hainbat kanpo ebaluazio egin dira eta, gainera, hezkuntza sistemaren ebaluazioa ere egin da. Sistemaren ebaluazioa egiteko, proba diagnostikoen prozedura oso hedatua dago, baina Hezkuntza Sailak Accountability ebaluazio sistema egokiagoa dela uste du. Hauek dira Accountability sistemaren oinarriak: zentroen eta irakasleen erantzukizuna handiagoa da; hobetzeko neurriak dagokien lekuan hartu behar dira, eta ez modu zentralizatuan eta Hezkuntza Administrazioak egoera orokorra ezagutu ahal du zentro eta gela bakoitzeko emaitzei esker. Dena den, ebaluazio sistema hori indarrean ipintzeko, ikastetxeen autonomia eta erantzukizuna aldatu beharko liratekeela azpimarratu du Jaurlaritzak. 

Ikastetxeak barne ebaluazioak egitearen alde agertu da Hezkuntza Saila, baina jakitun da horretarako teknikarien aholkularitza eta bitartekoak behar dituztela. Era berean, «aldiro-aldiro» kanpo agenteek Hezkuntza Ikuskaritzakoek, besteak beste zentroa ebaluatu behar dutela gogoratu du, emaitza orokorrak emateko eta antzemandako arazoen eta horiei eman ahal zaizkien konponbideen diagnostikoa egiteko. 

Irakasleen ebaluazioari dagokionez, LOCEk ebaluazio boluntarioaren alde egiten duela gogoratu du. Halaber, indarrean dagoen araudiaren arabera, Hezkuntza Ikuskaritzari dagokio irakaskuntza ebaluazioan eta zuzendaritza funtzioaren ebaluazioan parte hartzea. Hezkuntza Sailaren ustez, ebaluazio hori gehiago garatu beharko litzateke. Besteak beste, ebaluazioa egiten den hezkuntza testuinguru guztia kontuan hartzea eskatu du. Hala, ebaluazio sistemaren diseinuan irakasleak, gurasoak, zuzendariak eta hezkuntza sistemako kide guztiak nahastea komeni dela azpimarratu du. 

Humanismo handiagoa eskatu dute hezkuntzan 

Haur Hezitzaileen Nazioarteko Elkarteko presidente Juan Sanchezek ikastetxeetan humanismo handiagoa egotea eskatu zuen atzo, Meridan (Espainia) egiten ari diren nazioarteko kongresuan. «Umeak, jaiotzean, ez daki bakea edo tolerantzia zer den, eta hori txiki-txikitatik landu behar da ikastetxeetan. Hala ere, horrek ez du esan nahi irakurtzen eta idazten ez zaienik irakatsi behar», esan zuen Sanchezek. Izan ere, ikastetxe gehienak irakurtzen, idazten eta ordenagailuak erabiltzen irakastera mugatzen direla salatu zuen, eta horren errua curriculumek dutela azpimarratu zuen. Halaber, helduen izaera umetan trebatzen dela gogoratu zuen. 

